
           Абай мұрасы – ұрпаққа өнеге

       Абай Құнанбаев –  қазақ тарихындағы орны толмас тұлға. Оның әлем және қазақ 
әдебиетіне қосқан үлесі орасан зор. Тіпті  қазақ әдеби тілінің негізін салушысы десек те 
артық етпейді. Оның философиялық трактаттар стилінде жазылған еңбектері ондағы 
тақырыптардың ауқымдылығымен, дүниетанымдығының, мән-мағынасының тереңдігімен, 
саяси-әлеуметтік салмақтылығымен ерекшеленеді. 

       Еліміздің Абай секілді бір туар тұлғасының шығармашылығын сақтап қалу өте 
маңызды. Біріншіден, Абай Құнанбаевтың еңбектерінде ақынның өмір сүрген кезеңінің 
жағдайы мен тұрмысы жайлы таптырмас мағлұмат сақталып қалған. Таудай тұлға өз 
өмірінің соңында өмірден жиып-терген бар тәжірибесінен түйгенін қара сөздерінде жазып, 
келешек ұрпаққа асыл мұра етіп қалдыруды ұйғарған. Яғни, Абайдың 45 қара сөздерінде 
қазақ халқының ұлттық құндылықтарының, мәдениетінің, салт-дәстүрінің, тұрмысының бір 
бөлігі сақталған. Екіншіден, қаншама өлең, қара сөз, шәкірт қалдырған Абай өз 
шығармалары арқылы қазақ поэзиясына айрықша, заманауи леп берген. Ал, сонысы 
арқылы барша әлем әдебиетінде де ерекше із қалдырып, қазақ мәдениетін бүкіл әлемге 
танытқан. Оны әлем әдебиетімен байланыстыра білген. Оған дәлел ретінде біз келесі 
фактілерді келтіре аламыз. Абайдың 145 өлеңі, 3 поэмасы мен 45 қара сөздері әлемнің 10 
тіліне: ағылшын, араб, қытай, испан, итальян, неміс, орыс, түрік, француз және жапон 
тілдеріне аударылған. Бұл біздің поэтімізді тек біздің ұлтымыздың айналасында ғана емес, 
шет ел халқының айналасында да танымал етіп, әдебиетіміздің әлемдік деңгейдегі рөлін 
көтерді. Үшіншіден, ақынның туындыларын оқыған ұрпақ тәрбиелі, саналы ой 
қалыптастырып, халқымыз ұлттық болмысын сақтап қалмақ. Себебі оның өлеңдері мен 
қара сөздерінде адами құндылықтар насихатталып, болашақ ұрпаққа дұрыс бағыт-бағдар 
берілген. Сондықтан оларды бір жағынан тарихи еңбек ретінде де, адамгершілік секілді 
қасиеттерді насихаттайтын туынды ретінде де қарастырсақ болады. 

Қорыта келгенде, Абай –тек қазақ халқының ғана емес, өзге ұлт өкілдерінің де есінде 
қалған қазақтың ұлы жазушысы. Ал ол Абай философиясын әрі қарай жалғастырып, 
халыққа оны таратып, Абай мектебін қалыптастырған – оның шәкірттері. Жалпы, 
ойшылдың әлем әдебиетінде ерекше орын қалдыруында оның шәкірттерінің де рөлі зор 
десек те артық болмайды. Бұған қарамастан, Абайдың қаншама өлеңдері уақыт өте келе 
жоғалып кеткен. Бізге дейін жетпей қалған жазушының бұндай шығармаларының нақты 
саны белгісіз. Егер де олар бізге жетер болса, бәлкім ұлы ақынды біз жаңа қырынан таныр 
медік деген мәселе мені жиі мазалайды. Егер мен болашақта журналист болсам, онда сол 
ұшты-күйлі кеткен Абайдың туындыларын іздестіріп, оның көбірек насихатталуына ат 
салысар едім. Қанша дегенмен, журналист қоғамның ойын қалыптастырушы 
болғандықтан, Абай философиясын көбірек тарату да оның міндеттерінің бірі деп 
санаймын.


